Nafarroa Shanghaiko Erakusketa Unibertsalean egongo da, irailaren 20tik 26ra
Irailaren 22an Nafarroaren Egun Instituzionala ospatuko dute Erakusketan
Nafarroa Shanghaiko Erakusketa Unibertsalean egongo da, Txinan, hilaren 20tik 26ra. Izan ere, Espainiako pabilioian aste hori Nafarroaren Astea izango da. Hori eman du aditzera gaur goizean Erakundeekiko Harremanetarako kontseilari eta Gobernuaren eledun Alberto Catalanek. Kontseilariak, gainera, bere departamentuak Erakusketarako antolatu dituen jardueren berri eman du. Irailaren 22an, adibidez, Nafarroaren Eguna ospatuko dute eta Foru Gobernuaren hainbat ordezkari bertaratuko dira.
Foru Gobernuak Erakusketa Unibertsala baliatuko du erkidegoa Txinan ezagutzera emateko, merkataritza eta turismo aldetik erakargarria baita. Erakusketa, gainera, sekula izan den handiena izango omen da: 70 milioi bisitari hartzea espero dute (%90 txinatarrak). 
Nafarroaren Astean, Espainiako pabilioira joaten direnek, “Nafarroa gorrizale” markadun materialak izango dituzte ikusgai. Halaber, Nafarroako Gobernuak abagunea baliatuko du turismo erakargarriak eta musika ohiturak ezagutzera emateko, eta ikusarazteko Nafarroa erkidego aurreratu eta teknologikoa dela.
Foru Erkidegoaren Egun Instituzionala hilaren 22a izango da. Egun horretan, Nafarroako ordezkaria Berrikuntza, Enpresa eta Enplegu kontseilari Maria Roig izango da; izan ere, enpresa proiektu nafar batzuk ikustera joango da Asiara.
3D bideoa eta Sarasateren musika
Nafarroako Gobernuak, Shanghaiko Espainiako pabilioiaren sarrera beira-arasa erraldoian N letra handi bat jarriko du, luma-kartoizkoa; 2,5 metro luze eta 2,10 metro zabal dauzka, aurpegi bakoitzean. Letraren aurpegietan Nafarroako errealitatea irudikatuko dute: festa, kultura, Santiago bidea, natura, teknologia, berrikuntza, kalitatea eta ikerketa. Hori, collage moduan antolatutako argazki erraldoien bitartez eta kolore gorria nagusituta. Espainiako pabilioira egunean 45.000 lagun joaten dira, batez beste. Bisitariek, auditorioan, entzierroari buruzko hiru dimentsioko ikus-entzunezko bat izango dute ikusgai: San Fermin jaietako eta entzierroko irudi ikusgarriak jarriko dituzte, lau minutuko bideoan.
Gero, beste ikus-entzunezko bat jarriko dute: “Nafarroa, festa, gorrizaletasuna". Lau minutuko bideo horretan azalduko dira Nafarroako etnografia, jaiak, natura, Santiago bidea, historia, artea eta berrikuntza teknologikoa. Bi ikus-entzunezkoak goizeko hamaiketatik arratsaldeko hiruetara emango dituzte, ordu erdiro.
Horrez gain, Pablo Sarasateren obrak interpretatuko dituzte, hiru biolinekin. Hiru Aznarez anaiek Pablo Sarasateren musika lan garrantzitsuenetako batzuk joko dituzte, hiru biolinekin jotzeko moldatuak, egunean bost aldiz (goizeko 10.30etik eguerdiko 14.30era ordubetero), eta aldi bakoitzean hamar minutuan, Espainiako pabilioiko plazan (barrura heltzeko sarbidean).
Nafarroako Astera bertaratzen direnentzat liburuxka batzuk egin dituzte (50.000 txineraz, 2.000 gaztelaniaz eta 1.000 ingelesez), foru erkidegoko festak, ohitura eta paisaiak ezagutzera emateko eta Nafarroako bizi kalitatea eta eskaintza teknologiari buruzko informazioa zabaltzeko. Gainera, Nafarroako Astera joaten diren lehenbiziko 5.000 bisitariei festetako zapi gorri bana emango diete.
